
Nafarroak eta Poloniako Kujawsko-Pomorskie eskualdeak lankidetza hitzarmena izenpetuko dute, gaur, Bruselan

Foru Komunitateko ordezkaritzaren buru Miguel Sanz presidentea, Alberto Catalán Erakundeekiko Harremanetarako eta Gobernuaren Eledunaren Departamentuko kontseilaria eta Lola Eguren Erakundeekiko Harremanen zuzendari nagusia dira

Asteazkena, 2008ko ekainaren 18a. Gaur, Miguel Sanz Sesma Nafarroako Gobernuko presidenteak eta Piotr Calbecki Poloniako Kujawsko-Pomorskie (Pomerania) eskualdeko presidenteak eskualde arteko lankidetza hitzarmena izenpetuko dute, Bruselan. Hain zuzen ere, Poloniako Pomerania eskualdean dago Torun, Iruñearekin senidetuta dagoen hiria. Lankidetza hitzarmenari jarraiki, Europar Batasuneko funtsen kudeaketan elkarlanean jardun eta droga mendekotasunaren prebentzioari eta arretari buruzko esperientziak eta informazioa trukatuko dituzte, besteak beste, bi lurraldeek.

Sinadura ekitaldia 20:00etan eginen dute, Europar Batasuneko Eskualdeetako Lantaldearen egoitzan, Bruselan. Nafarroako ordezkaritzari dagokionez, bertan izanen dira Alberto Catalán Higueras Erakundeekiko Harremanetarako eta Gobernuaren Eledunaren Departamentuko kontseilaria eta Lola Eguren Apesteguía Erakundeekiko Harremanen zuzendari nagusia, lankidetza hitzarmenaren bultzatzaileak biak ere. 

Ekitaldiaren buru Luc Van den Brande Eskualdeetako Lantaldeko presidentea izanen da. Gainera, Yolanda Barcina eta Michael Zaleski Iruñea eta Torungo alkateak ere bertara bilduko dira, Iruñea eta Torun elkarrekin 2016ko europar kulturaren hiriburu izateko hautagaitza aurkezteko ekitaldian parte hartzeko.

Era berean, Alberto Catalán kontseilariak Eskualdeetako Lantaldearen osoko bilkuran parte hartuko du, gaur, 20:00etako ekitaldi bikoitzaren aurretik (Iruñea-Torun eta Nafarroa-Pomerania ekitaldiaren aurretik).

Nafarroa-Pomerania hitzarmena

Nafarroa-Pomenaria hitzarmenaren baitan, Europako bi eskualdeen intereseko esparrutzat jotzen dituzte, ingurumenaren babesa, kultur trukearen sustapena, hezkuntza erakundeen arteko lankidetza eta ikerketa, turismoa, nekazaritza, enplegu politikak, eta osasun eta ongizate politikak. Hortaz, baliteke arlo horietako ekintzak burutzea. 

Hitzarmenak bost urteko iraupena izanen du, baina luzapenak egin ahal izanen dituzte, sinatzaileek hala erabakitzen badute. Bi eskualdeek arduradun bana izendatuko dute, informazio trukea errazteko eta hitzarmenaren baldintzak betetzeko, bi eskualdeek hitzartzen duten moduan eta epeetan. 

Hitzarmenak Europar Batasuneko funtsen kudeaketaren eta droga mendekotasunaren prebentzioaren eta arretaren gaineko lankidetzari buruzko gehigarri bana ditu. Lehenengo gehigarriari dagokionez, izenpetuko duten dokumentuan honako lankidetza alderdi hauek aurreikusten dituzte: Europar Batasuneko funtsen kudeaketaren gaineko esperientziaren trukea, EBren laguntzarekin finantzatutako proiektuak kudeatzeko laguntza, informazio trukea, adituen egitekoen trukea, eta enpresen eta ekonomiaren arloko erakundeen arteko harremanen sustapena. 
Lankidetza arloak honako hauek izanen dira: Nekazaritzako Politika Bateratuko (NPB) laguntzen kudeaketa; Teknologia Planaren prestaketa; lurraldea antolatzeko plana; Europar Batasuneko ingurumen araudiaren transposizioa (Natura 2000 Sarea, hondakinen kudeaketa, natur guneak); turismoaren sektorearen kudeaketa, toki garapenerako agentzien sorkuntzari eta turismo eremuei dagokionez; nazioarteko lankidetza programak (Interreg programaren gisakoak); eta azkenik, enpleguari dagokionez, giza kapitala eratzea eta Europako Gizarte Funtseko laguntzen kudeaketa. 

Droga mendekotasunaren prebentzioaren eta arretaren gaineko lankidetzari dagokionez, Iruñean eta Torunen prebentzioaren eta arretaren arloko profesionalentzako mintegiak egitea aurreikusten dute. Mintegien baitan, bisitak eginen dituzte droga mendekotasunaren aurkako planetan parte hartzen duten zentro eta erakundeetara. 

Iruñea eta Torun “europar kulturaren hiriburu” izateko hautagaitzaren aurkezpena 

Hitzarmena izenpetzearekin bat, Iruñea eta Torun (Poloniako Pomerania eskualdeko hiriburua) elkarrekin 2016ko “europar kulturaren hiriburu” izateko hautagaitza aurkeztuko dute. Horretarako, Bruselara joan dira Yolanda Barcina Angulo Iruñeko alkatea eta Michal Zaleski Torungo alkatea. Ekitaldian parte hartzen dutenek bi hiriek hautagaitza sustatzeko prestatu duten erakusketa ikusi ahal izanen dute.

"Europar kulturaren hiriburua" Europar Batasunaren ekimena da, eta Europako kulturen aberastasuna, aniztasuna eta ezaugarri komunak nabarmentzea eta herritarrek elkar uler dezaten sustatzea ditu helburu. Kultura eta turismoa garatzen laguntzen du, epe luzera begira, eta gainera, parte hartzen duten hiri eta eskualdeen egitura eta gaitasuna modu iraunkorrean garatzeko estrategiaren oinarri izan daiteke.

Oharra: EFE agentziak Bruselako ekitaldiarekin zerikusia duten prentsa irudiak (asteazkenean) eta telebista irudiak (ostegunean) banatuko dizkie bezeroei. (






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

